
CANTO UNDECIMO








ARGOMENTO






Contro ô paî de Marcena e Bertomê

Son da Roldan ä forca condannæ

Çinque povei selvaggi prexonê,

Che da Caonahbo e Ojeda son sarvæ:

Ma son frattanto a danno di foestê

E Lucaie e i Antille sollevæ;

E Bertomê ô spedisce, mentre a tûtto

O provvedde, a çercâ l’Eroe pe aggiûtto.



1

Vegnûo Caonabbo di Spagnolli amigo

In parte l’ëa paralizzôu l’effetto

Scinistro e spaventoso, a-ô quæ l’intrigo

Do maligno Maboia ô l’ëa diretto;

Ma ô no se sgomentava ô gran nemigo

Dell’Ammiraglio e do so pio progetto,

E subito ô passô[sic] con con uña nêuva

Fiña malizia a uña segonda prêuva.



2

Quando i selvaggi ëan vinti da-i foestê

E ghe davan de gambe pe-a foresta,

Çinque di primmi ch’ëan restæ inderrê.

Perchè aveivan a gamba meno lesta,

Ean restæ di segondi prexonê;

I quæ avendo intenzion de fâghe a festa,

Pe fâghela solenne ben ligæ

Tutti çinque i portavan in çittæ.

